
ДЕНДИ НА МАКЕДОНСКАТА АПСТРАКЦИЈА

Во МСУ Скопје во тек е ретроспективна изложба посветена на творештвото
на сликарот Драган Петковиќ

пишува: Дејан Буѓевац 

d.budjevac@globusmagazin.com.mk

Благодарение на актуелната изложба, Музејот на современата уметност во Скопје по
долго време повторно личи на современ изложбен простор, соодветно на својата
естетска, професионална и педагошка намена.

Ќе го занемариме повторното прокапување на музејскиот покрив на неколку места.
Некако, тоа се подразбира по толку години.

Станува збор за ретроспективната изложба посветена на сликарот Драган Петковиќ,
една од најособените појави на македонската современа сцена, почнувајќи од
осумдесеттите години на 20 век, па се' до 11 декември 2004 година, кога во
сообраќајна несреќа трагично го заврши својот живот.

Покрај квалитетната и хронолошка поставеност на делата од творештвото на Петковиќ,
истата ретроспектива отвора и сосема нови согледувања во однос на неговото
творештво. 

Кај нас, најчесто, ретроспективите на гледачот му овозможуваат веќе утврдени и
препознатливи/банални класификации во однос на едно творештво  веќе видени дела,
многу ретко некое изненадување, каталошки текстови во кои само се потврдуваат и
завршуваат интерпретациите на веќе завршените толкувања. Однапред се тргнува од
идејата за готова и заокружена работа. 

Ретроспективата на Драган Петковиќ во скопскиот МСУ, организирана од кустосот
Зоран Петровски, претставува фина можност во вреднувањето и исчитувањето на
уметничката практика на Петковиќ.

... Од циклусот Дијалог со Моне, Хамбург, 18.10.2004, молив хартија

Пред се', поради фактот дека самиот Петковиќ, многу ретко, речиси и воопшто не
учествуваше на македонската ликовна сцена во 90тите години на минатиот век, како и
во првите години на новиот милениум. Неговата последна самостојна изложба се
случила во 1988 година во МСУ, а негово позначајно последно појавување на една
изложба беше во 1995 година на поставката „9 1/2: Нова македонска уметност“, исто
така во МСУ. 

Така, бројот на оние кои биле запознаени со неговото активно творење можеа да се
избројат на прсти. Затоа оваа ретроспектива претставува вистинска можност за
запознавање со сликарството на Петковиќ, творештво со сосема поинакво сфаќање на
сликата во споредба со останатите сликари кога е во прашање овдешниот ликовен
живот. 

Според авторот на изложбата, Зоран Петровски, „би можело да се каже дека со
сликарството на Драган Петковиќ кругот на прашањата на модернитетот во
македонската повоена уметност дефинитивно е затворен...“

Формирање на синото, 1981, акварел

АПСТРАКЦИЈА  СЕТИЛНОСТ Авторот Драган Петковиќ својата ликовна генеза ја
должи на самиот медиум на сликарството и на неговите примарни својства. Тој
веруваше дека ниедна друга уметност како сликарството не е најблиска на идејата
„творење (на) површина“. Петковиќ ги откриваше своите граници и својот личен домен
во сликарството како специфична уметничка дисциплина. Неговата суштина се
состоеше во утврдувањето на компетенциите на апстрактното сликарство како посебна
уметничка метода и елиминирање на сите оние аспекти и ефекти кои не се типични за
пиктуралната плоха. Петковиќ инсистираше на пристапот дека битниот и иманентен
аспект на сликарството е самата плошност на сликата  кожа за бескрајно многу
потези. 

Неговите естетскоформалистички намери беа насочени кон авторефлексивните
естетски резултати, а не кон психосоцијалната комуникација на неговите дела. Тој се
бореше со појавноста на бараната пиктурална површина, инсистираше на појавноста
на бојата и цртежот надвор од нивниот традиционален и очекуван идентитет.

Инаку, сликарството на Петковиќ никогаш не било строго теориски ориентирано,
односно никогаш не претставувало демонстрација на одредени теориски пропозиции,
туку секогаш бил спонтан и емпириски строг индивидуален процес кој, пак, како таков,
истовремено ја тестираше релевантноста на овдешните теориски и критичарски
согледувања во однос на актуелните ликовни практики и искуствата на современата
македонска уметност. 

Со актуелнава ретроспектива, Петковиќ се појавува како „повторно“ откритие, кое
уште повеќе ќе ја замисли рецентната критичка мисла. 

Од друга страна, со своето сликарство, тој никогаш не ги провоцираше актуелните
вредности на овдешната ликовна сцена. Неговата незаинтересираност за најголемиот
број постојни ликовни мислења беше сосема јасна. Всушност, Петковиќ, од сите
современи македонски автори, најмногу се доближи до можното остварување на
кантовската „незаинтересираност“ на самото естетско/сетилно доживување.

Длабоко навлезен/изолиран во непосредното естетско искуство, во непосредното
искуство на сопствената сликарска пајажина, тој не остави простор за применување на
постојните критички стандарди и критериуми во толкувањето на неговото творештво. 

За него, естетскиот суд значеше соочување/истражување со сетилното, а не развивање
теориски фиксации. 

Тој го гледаше уметничкото дело како нешто што е упатено на самата сетилност.
Уметничкото дело како сетилна појава.

Како што пишува Соња Абаџиева, за да се доближи до апстрактниот идеал на убавото,
Петковиќ „драстично ја дематеријализира реалноста на претставата, прескокнува на



другата страна од комформизмот, кон нешто поинакво од познатото... авторот
преминува во сферите на своевидна галантна неприродност..., колку што е можно
понастрана од познатите претстави“. 

Композиција од циклусот Радоста на живеењето, 1985/87, Комбинирана техника на картон

 ОТСТАПУВАЊЕ ОД НОРМИТЕ Драган Петковиќ со своето сликарство, со својот, што
би рекле денес, персоналитет, дефинитивно отстапуваше од нормите на постојниот
контекст. Тој претставуваше континуирано разминување/неусогласување со средината.

Ликовната критичарка Конча Пирковска уште во 1982 година пишува дека „oва
творештво не е карактеристично за нашата средина“.

Според Соња Абаџиева, повикувајќи се на Картер Ратклиф и неговото констатирање за
„пиктуралната автономија во апстракцијата како дендизам“, неприкосновеното
инсистирање на Петковиќ во одбрана на апстракцијата, неговото отстапување од
локалните животни и уметнички норми се „доволни аргументи за дефинирање на
неговиот став како денди, а неговото дејствување како art dandysm... По Никола
Мартиновски, Петковиќ е еден од ретките денди во нашата ликовна уметност“.

СЛИКАРСКИ КОМПОНЕНТИ Кои се тие значајни специфичности што дозволуваат
вреднување на неговото творештво? 

Станува збор за широка палета елементи од кои се состои естетското искуство на
Петковиќ. Ќе почнеме да ги набројуваме:

Цврст и дистанциран пристап од каква било „изворна“ идеја или „возвишена“ и
„природна“ даденост. Во прашање се композиции ослободени од лирска приказна и од
симболична дескриптивност. Отстрането е секакво митско доживување на сликарскиот
процес, отфрлена е која било асоцијативнореторична интерпретација, одвоена е каква
било претставувачка содржина.

Тука имаме уверливо задоволство во сликарскиот чин и самата материја (понекогаш
негувано, понекогаш aгресивно), една пиктурална засебност на апстракцијата во однос
на постојната ликовна сцена. Сведување на сликарската подлога како примарна
телесност. 

Непрестајно пресликување на една слика, двојно датирање на повеќето од делата,
хронично незадоволство од постигнатото поради поставените строги критериуми,
критичко уништување готови слики. Опсесивноредуцирано компонирање на
дводимензионалната текстура, еден медитативен интензитет во ткаењето на потезите,
трагите и талозите на боената материја. Прекршени, динамични и ситни потези,
неделивост меѓу бојата и цртежот... Долги монотоно повторувани гестови.

Серија на црно и бело насликани површини во кои е доволно „само да се гледа“
(видливост, а не означување). Тактилна семиотика за да се постигне „воздушестиот“ и
неможниот „идеал на апстрактното“. Дебели слоеви на црн пигмент, рамни површини –
нултаточка. 

Состојба на тишина во која се отвораат сетилата. Ноќта и нејзините визуелни
парадигми, пронаоѓање на длабочините по рамните површини. Непрекинати
варијации/ритми на зададена тема. Минуциозно прелевање на бараната
нематеријалност во обликувањето на сликарската плоха... 



ЦРНИ ПЛАТНА Според историчарот на уметноста, Мирослав Поповиќ, црните
насликани површини на Петковиќ се „oпскурни површини на кои ‘ништо не се гледа’, но
затоа ‘има многу за гледање’; немаат референтни упоришта, речиси се иконографски
‘нултаточка’, така што нивната неутралност го поттикнува проблематизирањето на
самиот чин на гледање и неговите естетски, психолошки и етички импликации“.

ИСТОМИСЛЕНИЦИ Кои се тие автори, сликарски појави и други уметнички дела со
кои Петковиќ по својот сензибилитет и творечки дух се чувствувал близок или му
влијаеле инспиративно? 

Најнапред, неговото надоврзување на американската апстрактна традиција,
формалното надоврзување на гестиката на апстрактниот експресионизам, екстензијата
и сензибилитетот на постсликарската апстракција, постминимализмот и деликатната
комплексност на сликарството на обоено поле. „Белото платно“ на Ад Рајнхард,
„допаѓањето без разбирање“ на Ханс Георг Гадамер, „танцот“ на Анри Матис,
„расчекореното потекло“ кај Гистав Курбе, „треперењето и здивот“ кај Клод Моне,
„црниот крст на бела подлога“ на Казимир Малевич, „прорезите“ на Лучио Фонтана. 

Музиката во процесот на творење за Петковиќ била природен сегмент. Да ги
споменеме само Филип Глас, Брајан Ино и творечки омилениот Стив Рајх, особено со
неговото дело „Музика за 18 музичари“. 

НАСЛОВИ Од друга страна, единствената „содржина“ што ја добиваме од делата на
Петковиќ се нивните наслови, во кои тој ја oткрива нивната „референтност“ и замисла:
циклусите „Радоста на живеењето“ (1984), „Структури“ (1988), „Според Курбе“ (1994 
1997), „Според Моне“ (1996  1997), платната „Густозо“ (1989  1993), „Eкспанзија“
(1989/93/94), „Aстазија“ (1989), „Ноеза“ (1990) „Eлипса“ (1994  1997), инсталацијата
„Симбио“ (1995)... 

Г л о б у с  2 0 0 7 .  С и т е  п р а в а  з а д р ж а н и .

